
Laburpena 

Elebitasunak hainbat prozesu kognitibotan izan dezakeen eragina eztabaidagai izan da urtetan 

zehar; autore batzuek elebidun izateak abantaila kognitiboak eskainiko lituzkela dioten 

bitartean, beste hainbatek hau baieztatzeko nahikoa ebidentziarik ez dagoela edota 

desabantailak eragiten dituela defendatzen dute. Bestalde, irakurketarako ikaskuntza 

nahastearen jatorria azaltzeko kontzientzia fonologikoaren ahuleziaren hipotesiak indarra 

hartu du azken urteotan, zeinak dislexiaren oinarrian hizkuntzarekin lotutako zailtasunak egon 

daitezkeela iradokitzen duen. Lan honen helburua elebitasunak eragin ditzakeen 

ezberdintasun kognitibo hauek dislexiadun haurren kasuan ere ematen diren aztertzea da. 

Egindako berrikuspenaren arabera, argitaratutako lan gehienek elebitasunak dislexia kasuetan 

ere abantailak eskaintzen dituela defendatzen dute, nahiz eta beste batzuek efektu garbirik ez 

aurkitu. Azkenik, aurkikuntza hauek haur elebidun dislexiadunen eskuhartzeak 

diseinatzerakoan izan ditzaketen inplikazioak eztabaidatzen dira, eta guzti hau Euskal 

Autonomia Erkidegoko testuinguruan nola aplikatu hausnartzen da. 

Hitz gakoak: eleaniztasuna; elebitasuna; ikaskuntzaren nahasteak; dislexia; ebaluazioa; 

eskuhartzea. 

Abstract 

The way in which multilingualism might influence several cognitive processes has been 

discussed for many years; while some authors think that bilingualism would bring cognitive 

advantages, others claim that those statements lack evidence and pronounce the disadvantages 

it may bring. Besides, the hypothesis of a weakness in phonological awareness has become 

the main explanation for the reading learning disorder in the last few years, which suggests 

that linguistic difficulties lay behind the development of dyslexia. The present study aims to 

analyze whether the potential effects of bilingualism extend to children with dyslexia. 

According to the review that has been carried out, most published papers defend that 

bilingualism brings advantages to children with a dyslexia diagnose, although other studies 

were unable to find these positive effects. Finally, the implications this information might 

have when designing intervention programmes for bilingual dyslexic children will be 

discussed, as well as the way in which this could be applied to the Basque Autonomous 

Community. 

Key words: multilingualism; bilingualism; learning disorders; dyslexia; assessment; 

intervention.

1. Sarrera eta gaiaren garrantzia 

Hezkuntza formala neurri handi batean irakurketa eta ulermen gaitasunetan oinarritzen denez, 

bistakoa da irakurketa haurtzaroan garatu beharreko gaitasun kritikoetako bat dela. Ikasi 

beharreko edukien konplexutasuna eta kurrikulumeko eskakizun maila areagotzen doazen 

heinean, irakurketa ezinbesteko tresna bihurtuko da ikaskuntza prozesua modu egokian garatu 

dadin. Hau jakinik, zentzuzkoa da ikaskuntza nahasteak (eta zehazki dislexia) pairatzen 

dituzten haurrek eskola errendimenduan zailtasun nabarmenak izatea, nahastearen izenak 

berak iradokitzen duen moduan (Hulme eta Snowling, 2011). 

Dislexia ikaskuntza nahaste mota bat da, nagusiki irakurtzen ikasteko zailtasuna eragiten 

duena. Ikaskuntza nahasteak neurogarapeneko nahasteen artean ohikoenak dira, eta era 

berean, ikaskuntza nahasteak pairatzen dituzten bost pertsonetatik lauek (%80) dislexiaren 

zehaztasuna izango lukete euren diagnosian (Katusic et al., 2001). 

Dislexiak, irakurketarako zailtasun esanguratsuak eragiteaz haratago, bestelako hainbat efektu 

ere sor ditzakela ikusi da, autokontzeptuan, alderdi afektibo-emozionalean eta 

irakurketarekiko jarreran, esaterako. Horrela, hainbat ikerketek erakutsi dute dislexia 

pairatzen duten haurrek haien gaitasun akademikoen inguruko pertzepzio negatiboagoa 

dutela, nahasterik gabeko adinkideekin alderatuz. Gauza bera gertatzen da irakurketarekiko 

jarrerarekin: dislexiadun haurrek balio txikiagoa ematen diote jarduera honi, borondatezko 

irakurketa maila modu esanguratsuan murriztuz (Polychroni et al., 2006). 

Bestalde, elebitasuna populazioaren zati handi bat barne hartzen duen ezaugarri bat da. 

Mundu mailako datu estatistiko zehatzez hitz egitea zaila den arren, gutxi gora behera 

munduko populazioaren erdia elebiduna dela estimatzen da (Ansaldo et al., 2008). Europa 

mailan ere, populazioaren erdia hizkuntza batean baino gehiagotan moldatzeko gai dela 

estimatzen da (European Commission, 2012). Gure lurraldean ere bertatik bertara bizi dugun 

errealitate bat da elebitasunarena. Euskaltzaindiak 2012an argitaratutako Inkesta 

Soziolinguistikoaren arabera, Euskal Autonomia Erkidegoan (EAE) 16 urte edo gehiagoko 

elebidunak %32 dira, datuek goranzko joera islatzen dutelarik aurreko hamarkadekin 

alderatuz (Euskaltzaindia, 2012). 

Irakurketaren eskurapenean gehien eragiten duten aldagaietako bat hizkuntzen sakontasun 

ortografikoa da: grafema-fonema asoziazio zurrunak edo iraunkorrak dituzten hizkuntzak 

ortografikoki “azalekoak” izango lirateke, eta grafema-fonema asoziazio aldakorrak edo ez-

zurrunak dituztenak, aldiz, “sakonak”. Beraz, euskara eta gaztelania azalekoak izango 

lirateke, eta ingelesa eta frantsesa, berriz, sakonak. Horrela, hizkuntza sakonetan irakurtzen 

ikasteak denbora eta esfortzu gehiago eskatzen dituela ikusi da, deskodeketa fonologikoa 

konplexuagoa delako azaleko hizkuntzekin alderatuz (Antzaka, et al., 2018).  

Irakurketa-gaitasunaren eskuratzea haurren garapeneko erronka konplexuenetariko bat izanik, 

prozesu hau bi hizkuntzetan aldi berean nola ematen den ezagutzeak interes handia piztu izan 

du. Baina sakontasun ortografikoaren inguruan aipatutakoaren harira, ezinbestekoa da argitzea 

elebiduntasun mota ezberdinak daudela bi hizkuntzen sakontasun mailaren arabera. Esaterako, 

ez da berdina euskaran eta gaztelanian (biak azalekoak) eta euskaran eta frantsesean (azalekoa 

eta sakona) elebiduna izatea. Izan ere, hizkuntza sakonetan eta azalekoetan irakurtzeko 

erabiltzen ditugun estrategia kognitiboak ezberdinak dira: ortografia sakonetako irakurleek 

bide lexikoa gehiago erabiliko dute, eta azalekoetako irakurleek, ostera, bide fonologikoa 

(Lallier eta Carreiras, 2018). Beraz, elebitasunak irakurketa-gaitasunaren eskurapenean nola 

eragiten duen zehaztea ez da lan erraza, hizkuntza adina elebiduntasun mota baitaude.  

Elebitasuna bere baitan aldagai eragile garbitzat hartzea gehiegizkoa izango litzatekeen arren, 

elebakarren eta elebidunen artean ezberdintasun interesgarri batzuk aurkitu izan dira hainbat 

ikerketetan. Ahozko hiztegian (irakurketaren eskurapenerako eragile nagusietako bat), 

esaterako, elebidunek hiztegi mugatuagoa izan ohi dute haur-eskolan, hizkuntza bakoitzeko 

adinkide elebakarrekin alderatuz; honek desabantaila modura joka lezake elebidunen 

irakurketa-garapenean. Aldiz, haur elebidunek hizkuntza batean eskuratutako ezagutzak eta 

abileziak beste hizkuntzara transferitzen dituztela ikusi izan da, irakurtzen ikasteko 

mesedegarria izan daitekeena (Bialystok, 2005). Gainera, ikusi izan da elebidunek erraztasuna 

dutela irakurketaren garapenerako ezinbestekoak diren hainbat kontzeptu ulertzeko. 

Esaterako, formen eta esanahien arteko harremanen arbitrariotasuna errazago ulertzen dute, bi 

hizkuntzetan gauza bera adierazteko hitz ezberdinak erabiltzen baitira (Besse, 2010).  

Aipatutako guztia, eta bereziki, dislexiak eta elebitasunak populazioan duten prebalentzia 

kontuan hartuz, lan honen helburua elebitasunak eta dislexiadun haurrengan izan dezakeen 

eragina aztertzea eta honen inguruan dagoen literatura zientifikoaren berrikuspen bat egitea 

izango da. Gainera, arreta berezia eskainiko zaie informazio honek EAE-ko hezkuntza 

sisteman nahiz haur elebidun dislexiadunen esku-hartzean izan ditzakeen inplikazioei.  

2. Elebitasunaren eragina garapenean 

Elebitasunak, lehen begiratuan, kontzeptu sinplea dirudi: bi hizkuntza menderatzeko 

gaitasuna. Baina, ohiko adiera hau izan den arren, elebitasuna definitzea ez da hain lan 

samurra. Izan ere, pertsona bat elebiduntzat hartzeko irizpidea bi hizkuntzak guztiz 

menderatzea da, definizio batzuen arabera. Beste batzuek, aldiz, bi hizkuntzetan nolabaiteko 

jarioa izatea pertsona bat elebiduna dela esateko nahikoa dela defendatzen dute. Adinaren 

irizpidea lehenesten dutenak ere badira: jaiotzatik bi hizkuntzetan esperientzia izan duen 

pertsona soilik izango da elebiduna. Hau horrela, ezin esan genezake elebitasunaren 

definizioari dagokionean adostasun orokor bat dagoenik gaur egun (Kohnert et al., 2020).  

Eztabaida hau alde batera utzita, eta sarreran emandako lehen zertzeladen harira, elebitasunak 

garapeneko hainbat alderditan aldaketak eragiteko izan dezakeen ahalmena modu zabalean 

ikertu izan da azken urteotan. Zentzu honetan, ezinbestekoa da ulertzea giza garuna 

biologikoki prestatua dagoela hizkuntza-gaitasuna garatzeko; bestela esanda, gizakiok badugu 

berezkoa edo jaiotzetikoa den hizkuntzarako potentzial bat. Baina joera genetiko hau bere 

baitan ez da nahikoa gaitasun linguistikoak garatzeko; ezinbestekoa da giza testuinguruek 

hizkuntzaren eskurapena bultzatzea, haurrei komunikaziorako aukerak eta esperientziak 

eskainiz. Horrela, testuinguru bakoitzak modu eta maila ezberdinetan bultzatuko du garapen 

hau, eta honek banakoen arteko heterogeneotasuna eragingo du (Hoff, 2006). 

Testuingurutik jasotzen den estimulazioak eragindako ezberdintasun hauek elebitasunaren 

esparrura ere ekar daitezke. Sarreran aipatu bezala, haur elebidun eta elebakarren hizkuntza 

garapenean hainbat ezberdintasun esanguratsu behatu izan dira hainbat ikerketetan. Lexiko 

edo hiztegiaren alorrean, haur eskolako adinetan bereziki, elebidunek desabantailak izan ohi 

dituzte elebakarren aurrean, bi hizkuntzetarako hitzak ikasi beharra izatearen ondorioz. Aldiz, 

elebidunek silaben edo ikusmenezko formen errepikapenaren inguruko arauen ikaskuntza 

eskatzen duten zereginetan erraztasunak izaten dituzte. Gainera, elebidunak malguagoak izan 

ohi dira hitzen ikaskuntzarako heuristikoen erabileran¹, bi hizkuntzetako input-ak 

maneiatzeko estrategia egokitzaileak erabiltzen baitituzte (Sebastian-Galles, 2010). Honetaz 

gain, esan bezala, elebidunek hizkuntza batean eskuratutako ezagutzak bestean ere aplikatzen 

dituztela ikusi izan da, hizkuntzen arteko transferentzia prozesu bat garatuz, zeina 

irakurketaren eskurapenerako lagungarria izan daitekeen. Azkenik, irakurketaren 

¹ Adibidez: objektuen izendapen froga batean, hitz ezezagun bat 2 objekturekin batera aurkeztuz gero, eta objektu 

bakarraren izena ezagutuz gero, elebakarrek ontzat ematen dute hitz berriak objektu berriari dagokiola (heuristikoa). 

Aldiz, elebidunek, objektu berak izen bat baino gehiago izan ditzakela ikasi dutenez, ez dute hainbeste jotzen 

estrategia honen erabilerara (Sebastian-Galles, 2010). 

garapenerako ezinbestekotzat hartzen den kontzientzia fonologikoari dagokionez, ikerketen 

artean emaitza kontrajarriak aurkitu izan dira elebidunek izan ditzaketen abantailaren 

inguruan, ziurrenik ikertutako hizkuntzen sakontasun maila ezberdinak direla eta; abantailak 

aurkitu diren kasuetan, aipatu berri den hizkuntza arteko transferentziaren ondorioetako bat 

izan daitekeela proposatu izan dute autoreek (Vender eta Melloni, 2021).  

Hizkuntza gaitasunez haratago, elebitasunak bestelako funtzio kognitiboetan izan dezakeen 

eraginak ere interesa piztu izan du. Zentzu honetan gehien ikertu izan den alderdietako bat 

elebitasunak funtzio exekutiboetan izan dezakeen eragina da; helburuak planifikatu, kudeatu 

eta aurrera eramatearen arduradunak diren prozesu kognitiboetan, hain zuzen ere. Ikerketa 

ugarik ondorioztatu dute elebitasunak funtzio exekutiboak hobetzen dituela, hobekuntza hau 

hizkuntzen arteko txandakatzeak eta erabiltzen ari ez den hizkuntza inhibitzeak eskatzen 

duten esfortzu kognitiboari egotziz (Bialystok, 2017).  

Funtzio exekutiboetan aurkitu den efektu positibo honen ildotik, elebitasunak “erreserba 

kognitiboan” izan dezakeen eragina, edo, bestela esanda, narriadura kognitiboaren aurkako 

babes-faktore modura izan dezakeen papera, ohiko ikerketa gaia izan da. Bialystok eta 

lankideek 2007an aurrera eramandako ikerketa baten arabera, elebidunak diren adineko 

pertsonetan elebakarretan baino 4 urte beranduago azaleratzen dira dementziaren sintomak 

(Bialystok et al., 2007). Aurkikuntza honek itxaropena piztu izan du komunitate zientifikoan, 

baita komunikabideen arreta erakarri ere, gaiaren inguruko ikerketen areagotzea bultzatuz. 

Efektu positibo honen atzean egon daitezkeen azalpenetako bat da bizitza osoan zehar 

elebiduna izateak entrenamendu funtzioa betetzen duela kontrol kognitiboaren sistemarentzat. 

Horrela, bizitzan zehar izandako entrenamendu honi esker, zahartzaroan elebidunak 

kognitiboki erresilienteagoak izango lirateke elebakarrak baino (Zhang et al., 2020). 

Orain arte aipatutakoak elebitasunaren abantailaren aldeko ebidentziak aurkezten dituzten 

ikerketak izan dira, baina informazio hau tentuz aztertu behar da; izan ere, abantaila hau 

frogatzea lortu ez duten ikerketak ere badira, baita diseinu metodologikoei kritika zorrotzak 

egin dizkietenak ere. Funtzio exekutiboei dagokienez, Paap eta lankideek 2014an egindako 

ikerketetan ez zuten elebidun eta elebakarren arteko ezberdintasun esanguratsurik aurkitu  

(Paap et al., 2014; Paap eta Liu, 2014). Era berean, elebitasunak dementziaren agerpena 

atzeratzeko ahalmena duela frogatzea lortu ez duten ikerketak ere badaude (Antoniou, 2019). 

Beraz, elebitasunaren abantailen inguruko eztabaidak gaur egun indarrean dirau, eta gehiago 

ikertu beharko da ondorio sendoak atera ahal izateko.  

 

3. Ikaskuntzaren nahasteak: dislexia 

DSM-5-aren arabera, ikaskuntzaren nahasteen bereizgarri nagusia ikaskuntzarako eta gaitasun 

akademikoen erabilerarako zailtasuna da. Hainbat sintomen bitartez azaleratu daitezke 

zailtasun hauek: hitzen irakurketa ez-zehatza, irakurritakoaren esanahia ulertzeko zailtasunak, 

zailtasun ortografikoak, idazketarako zailtasunak, zenbakizko kontzeptuak eta kalkulua 

menderatzeko zailtasunak eta arrazoiketa matematikoan zailtasunak. Gaitasun akademikoak 

banakoaren adin kronologikorako espero denaren azpitik egoten dira, eta eragin esanguratsua 

izaten dute errendimendu akademikoan, lanekoan eta eguneroko bizitzan. Normalean, 

ikaskuntzaren nahasteek eskola adinean izan ohi dute hasiera, baina baliteke guztiz ez 

azaleratzea eskaera akademikoek haurraren gaitasunak gainditzen dituzten arte. Nahaste 

hauek diagnostikatu ahal izateko, ezinbestekoa da egiaztatzea sintomak ez direla hobeto 

azaltzen beste nahaste batzuen bitartez: adimen urritasuna, ikusmeneko edo entzumeneko 

nahasteak, bestelako nahaste neurologiko edo mentalak, gorabehera psikosozialak edota 

hezkuntza desegokia, esaterako. Bestalde, zailtasunak bereziki trebetasunen batean gailentzen 

badira, hau ere diagnosian zehaztu beharko da; horrela, haurrak zailtasun espezifikoak izan 

ditzake irakurketan (dislexia), matematikan (diskalkulia) edota idazketan (Asociación 

Americana de Psiquiatría, 2013). DSM-5 eta CIE-11-ri dagozkien diagnostiko irizpideak 

eranskinetan laburbilduta aurkitu daitezke, nahiz eta azken hau 2022ra arte indarrean ez sartu. 

Ikaskuntzaren nahasteak neurogarapeneko nahasteen barnean sailkatzen direnez, dislexiaren 

oinarri neurobiologikoak aipatzea funtsezkoa da. Izan ere, dislexiadun pertsonen eta 

dislexiarik gabekoen irakurketan zehar, garun aktibazioa modu ezberdinean ematen dela 

aurkitu da erresonantzia magnetiko bidezko irudigintza funtzionalari esker (1.irudia). Horrela, 

nahasterik gabeko irakurleetan ohikoa baino handiagoa den aktibazioa topatzen da ondorengo 

eremuetan irakurketa zereginetan zehar: ezkerreko beheko giro frontala (lobulu frontalean), 

ezkerreko kortex tenpo-parietala eta eremu okzipito-tenporala. Aldiz, dislexiadun 

pertsonengan eremu tenpo-parietal eta okzipito-tenporalak gutxiago aktibatzen dira nahasterik 

gabeko adinkideekin alderatuz. Ezberdintasun neurologiko hauek bat egingo lukete 

dislexiadun pertsonek deskodetzeko eta hitzen hautematerako dituzten zailtasunekin. 

8 



                                 ELEBITASUNA ETA DISLEXIA                          

  

Bestalde, dislexiadun ikasleen garunetako beste eremu batzuetan aktibazio handiagoa ematen 

dela ikusi da, konpentsazio-estrategien erabilerarekin bat egin lezakeena. Esaterako, 

ezkerreko giro aurre-zentralak aktibazio handiagoa azaltzen du dislexiadun pertsonetan hauen 

adinkideetan baino, zeinak iradokitzen duen deskodetzeko zailtasunak artikulazioaren bitartez 

orekatzen dituztela. Azkenik, eremu subkortikalak ere, gorputz estriatua eta talamoa barne, 

gehiago aktibatzen dira dislexiadun pertsonen garunetan (Kearns et al., 2019). 

                          

1.irudia. Irakurketarako garun eremuak (Kearns et al., 2019) 

Dislexiaren oinarri kognitiboei dagokienez, hainbat hipotesi ezberdin erabili izan dira 

nahastearen jatorria azaltzeko. Alde batetik, izendapen automatizatuan ahultasun edo 

moteltasunaren hipotesia egongo litzateke, irakurketa prozesuan inplikatutako abilezia 

kognitibo eta linguistikoen integrazioa oztopatuko lukeena. Bestalde, arreta bisuoespazialean 

gabeziak izateak ere dislexiaren sorreran zeresana eduki dezakeela ere argudiatu izan da 

(Norton et al., 2015). 

Dena dela, gaur egun nahaste honen sorburua azaltzeko indarrean dagoen hipotesi nagusia 

kontzientzia fonologikoaren ahulezia izango litzateke. Irakurtzen ikasteko, haurrek hitzen 

egitura fonologikoaren kontzientzia bereganatu behar dute lehenik eta behin, soinu unitate 

bakoitza dagozkion hizkiekin erlazionatu ahal izateko (fonema-grafema). Asoziazio hauek 

egiteko zailtasunaren ondorioz, dislexiadun haurrek arazoak izan ohi dituzte hitzen 

deskodeketan, irakurtzen ikasten hasterakoan oinarrizkoa den gaitasunean, hain zuzen ere 

(Norton et al., 2015). Beraz, hipotesi honen arabera, dislexia ikaskuntzaren nahaste bat izan 

arren, nahastearen jatorrian hizkuntzaren oinarriekin lotutako zailtasunak daudela esan 

genezake, aurrerago irakurketa eta idazketa gaitasunak garatzeko ezinbestekoak izango diren 

oinarri linguistikoetan, hain zuzen ere. 

Irakurketa gaitasuna eskuratzeko zailtasun nabarmen hauek eragin esanguratsua izan ohi dute 

dislexiadun haurren egunerokotasunean eta errendimendu akademikoan, DSM-5-aren 

diagnosi-irizpideetan aipatu bezala. Izan ere, irakurketarako jarioak edo erraztasunak eskola 

errendimendua aurresateko ahalmena duela ikusi izan da, irakurketan oinarritzen diren 

irakasgaien kasuan. Irakurketa prozesua automatizatua duten ikasleek baliabide kognitibo 

gehiago izango dituzte eskuragarri ulermen prozesua aurrera eramateko, eta irakurketarako 

zailtasunak dituztenek, ostera, arreta gehiago eskaini beharko diote lehenengo honi, 

ulermenerako baliabide urriagoak gelditzen zaizkielarik (Bigozzi et al., 2017). 

Azkenik, sarreran aipatu bezala, dislexiak eragiten dituen “bigarren mailako” ondorioak ere 

azpimarragarriak dira. Dislexia pairatzen duten haurrek, nahasterik gabeko adinkideekin 

alderatuz, herstura orokor handiagoa eta autoestimu baxuagoa izan ohi dute eskola 

testuinguruan. Honetaz gain, jokabide arazoak ere ohikoagoak izan ohi dira dislexia duten 

haurretan (Zuppardo et al., 2020). 

 

4. Dislexiaren detekzioa haur elebidunetan 

Eskola garaian dislexiaren diagnostiko goiztiarrak ondorio akademiko nahiz emozionaletan 

paper erabakigarria izan dezakeela ikusi izan da. Izan ere, dislexiaren diagnostikoa izateak 

haurrak hobeto ulertzen eta  hauei egotzi ohi zaizkien hainbat ezaugarri negatibo alde batera 

uzten lagundu dezake (alferrak direla pentsatzea, esaterako). Bestalde, detekzio goiztiarrak 

laguntza berezi eta zehatza ahalik eta azkarren eskaintzea ahalbidetzen du, etorkizuneko 

errendimendu akademikoan eragin positiboa izan ohi duena (Pitt eta Soni, 2017). Zentzu 

honetan, aipatzekoa da dislexiaren diagnostiko gehienak Lehen Hezkuntzako adinetan ematen 

direla, irakurketarako zailtasunak erabiltzen baitira lehen adierazle moduan, eta beraz, 

gaitasun hau lantzen hasterakoan edo eskakizun akademikoak areagotzean identifikatzen da 

kasuen gehiengoa.  

Hala ere, dislexia pairatzeko arriskuan egon daitezkeen haurrak Haur Hezkuntzan ere 

detektatu daitezke, dislexiaren oinarrian dauden prozesu ezberdinak ebaluatuz (aipatutako 

kontzientzia fonologikoa, arreta bisuoespaziala eta izendapen gaitasuna, esaterako), haurrek 

irakurketa gaitasuna eskuratu arte itxaron beharrik izan gabe, eta horrela, prebentzioa are 

gehiago aurreratuz. Prozesu hauek adin txikiagoko haurrekin ebaluatzeko, Italiako ikerlari 

talde batek, esaterako, hainbat froga garatu ditu bideo-joko formatuan (Gaggi et al., 2012).  

Diagnostiko goiztiarrak haur hauen etorkizunean izan dezakeen garrantzia kontuan hartuz, lan 

honetan aztertzen diren bi gai nagusiak uztartzerakoan aurrez aurre aurkitzen dugun lehen 

koska honakoa da: nola ebaluatu dislexia haur elebidunen kasuan? 

Haur elebidun baten ebaluazioaren alderdi garrantzitsuenetariko bat menderatzen dituen bi 

hizkuntzen neurketa egokia burutzea da. Izan ere, hizkuntzarekin lotutako zailtasunak dituzten 

haurrek bi hizkuntzetan mugak izatea espero daitekeen arren, baliteke zailtasun hauen edukia 

edo izaera ezberdina izatea hizkuntza bakoitzean. Hori dela eta, ebaluazioa hizkuntza 

bakarrean egitea ez litzateke nahikoa izango haurrak izan ditzakeen mugen ezagutza sakon eta 

osatu bat eskuratzeko, eta honek esku-hartze egoki bat aurrera eramatea oztopatu lezake (Peña 

et al., 2018). Honetaz gain, ezinbestekoa da argitzea dislexiaren ebaluazioa gauzatzeko ez 

dela nahikoa hizkuntza gaitasuna aztertzea; adimena, arreta eta hautemate gaitasunak ere 

ebaluatu behar dira, diagnostikorako esklusiozko irizpidea betetzen dela egiaztatzeko.  

Haatik, ebaluazioaz arduratzen diren profesionalek hainbat oztoporekin topo egin ohi dute 

haur elebidunen zailtasunak neurtzerako garaian. Alde batetik, populazio elebidunari 

zuzendutako froga estandarizatu kopurua oso urria da, eta era berean, baliteke haurrak 

menderatzen dituen hizkuntza guztietara egokitutako froga estandarizaturik eskuragarri ez 

izatea. Bestalde, ebaluatzailearen muga linguistikoak ere oztopo esanguratsuak izan daitezke 

neurketa-prozesuan, haurraren bi hizkuntzak menderatzen ez baditu, esaterako. Azkenik, 

ezberdintasun kulturalak ere kontuan hartzekoak dira, frogetako item jakin batzuetan eragina 

izan dezakete eta (Nieva et al., 2020).  

Balizko oztopo hauen harira, dislexiaren ebaluaziorako garatu izan diren froga gehienak 

populazio elebakarrei zuzenduta egoteak haur elebidunetan dislexiaren gutxiegizko 

diagnostikoa edo diagnostiko okerra eragin dezake, hizkuntza bakarreko irakurketa gaitasunak 

soilik neurtzen zaizkielako (Everatt et al., 2013). Gainera, aipatu bezala, haur elebidunen 

artean heterogeneotasun handia egon daiteke. Esaterako, baliteke haur batzuek familia-

testuinguruan hizkuntza bat erabiltzea, eta testuinguru akademikoan, aldiz, beste bat. Kasu 

hauetan, frogak hizkuntza ezberdinetan eskuragarri ez egotea oztopo larria izan daiteke 

haurraren inguruko informazioa osatua eskuratzeko. 

Eragozpen hauei aurre egin ahal izateko, populazio elebidunei zuzendutako froga 

estandarizatuak diseinatzeko saiakerak egin izan dira. Esaterako, gaztelania-ingeles 

elebidunentzat, Bilingual English-Spanish Assessment (BESA) tresna dago eskuragarri, 

populazio elebidunentzat eta elebidunekin estandarizatu dena. Froga honek semantika, 

pragmatika, fonologia eta morfosintaxia neurtzen ditu gaztelaniaz nahiz ingelesez. Gaztelania-

katalan elebidunen fonologia neurtzeko Evaluación del Lenguaje Infantil de Bosch froga 

erabili daiteke. Dena den, argitu beharra dago aipatu berri diren froga estandarizatu hauen 

helburu zehatza ez dela dislexiaren ebaluazioa, hizkuntza gaitasunen ebaluazioa baizik (Nieva 

et al., 2020). 

Erabili ohi den beste estrategia bat populazio elebakarrentzat prestatutako frogen itzulpena 

egitea da, baina, esan bezala, prozesu hau tentuz burutu beharrekoa da, aldagai kulturalek eta 

ezberdintasun linguistikoek frogen baliozkotasun psikometrikoa arrisku larrian jar 

dezaketelako. Arrazoi honengatik, frogen balioztatze egoki bat egitea denbora eta baliabide 

ugari eskatzen dituen prozesua da. Eremu asistentzialean, zailtasun hauek bideratzeko 

ebaluaketa kualitatibora jotzen da, baina ikerketaren eremuan oztopo gaindiezinak bihurtzen 

dira (Nieva et al., 2020).  

Gaur egun Espainia mailan irakurketaren ebaluaziorako gehien erabiltzen den frogetako bat 

PROLEC bateria da, idatzizko materialaren ulermenean eragiten duten prozesuetan erdiratzen 

dena: hizkien identifikazioa, hitzen ezagutza, prozesu sintaktikoak eta prozesu semantikoak, 

hain zuzen ere. Tresna hau 6-12 urte bitarteko haurrei aplikagarria da, Lehen Hezkuntzako 

haurrei, alegia (Cuetos et al., 2014). Bigarren Hezkuntzako eta Batxilergoko (12-18 urte) 

gazteen irakurketa ebaluatzeko PROLEC-SE tresna erabiltzen da, prozesu lexiko, sintaktiko 

eta semantikoen inguruko informazioa lortzea ahalbidetzen duena (Cuetos et al., 2016). 

PROLEC bateriaren euskarazko bertsioa eskuragarri dago gaur egun, eta gaztelaniazkoaren 

antzera, froga erabilienetariko bat da; PROLEC-SE tresna, aldiz, ez da euskaraz argitaratu 

oraindik. 

Beraz, esan genezake dislexia izan dezaketen haur elebidunen ebaluazio egoki bat aurrera 

eramateko tresnen gabezia oztopo handi bat dela oraindik ere gaur egun. Frogen eskasia 

honen eragina bereziki nabarmenduko da elebitasuna ohikoa den testuinguruetan, Euskal 

Herrian, esaterako, non populazioaren zati handi bat euskara-gaztelania elebiduna den, 

sarrerako datuetan adierazi moduan. Horregatik, frogak hizkuntza ezberdinetara egokitzea eta 

populazio elebidunentzat estandarizatzea gaur egungo erronka eta premia garbiak dira 

dislexiaren detekzioaren alorrean. 

 

5. Elebitasunaren eragina dislexiadun haurrengan 

Elebitasunak garapenean duen eragina deskribatzen den atalean aipatu bezala, bi hizkuntza 

menderatzeak izan ditzakeen abantaila nahiz desabantailen inguruko ebidentzia zientifiko 

ugari dago. Era berean, dislexiak maila ezberdinetan eragiten dituen zailtasun eta mugak ere 

luze eta zabal deskribatu dira dagokion atalean. Atal honetan, elebitasunak eragin ditzakeen 

ezberdintasun hauek dislexiadun haurretara ere orokortu daitezkeen aztertuko da, gaitasun 

kognitiboak eta hizkuntzaren maila ezberdinak kontuan hartuz.  

Gaitasun morfologikoak 

Gaitasun morfologikoek hitzen esanahiaren inguruko informazioa eskuratzea ahalbidetzen 

dute hauen formaren edo egituraren bitartez, eta ikaskuntzarako nahiz irakurketarako 

oinarrizko abileziak dira. Gaitasun hauetan, elebidunek elebakarrek baino errendimendu 

hobea izan ohi dute orokorrean, eta dislexiadun haurrek nahasterik gabekoek baino 

errendimendu baxuagoa. Vender eta lankideek egindako ikerketa batean, parte hartzaile 

elebidun eta elebakar dislexiadunen gaitasun morfologikoak alderatu zituzten, arau 

morfologikoak modu abstraktu batean aplikatzeko gaitasuna ebaluatuz. Emaitzak aztertuz, 

ikusi zuten elebidun dislexiadunen errendimenduak haien adinkide elebakarrena gainditu 

zuela baldintza esperimental guztietan, bai elebakar dislexiadun bai dislexiarik gabekoekin 

alderatuz. Honek iradokiko luke dislexiadun elebidunek gaitasun morfologiko hobeak 

dituztela dislexiadun elebakarrek baino, elebidun izateak abantaila suposatuko lukeelarik 

maila honetan ikaskuntza nahaste espezifikoaren diagnostikoa izanda ere (Vender et al., 

2018). 

Funtzio exekutiboak eta arreta kontrolatua 

Elebitasunak funtzio exekutiboen eremuan izan dezakeen eragin positiboa kontuan hartuz, 

abantaila hau ikaskuntza nahasteak dituzten haurretara ere zabaldu daitekeen jakiteak interesa 

piztu izan du. Hau ikertzeko, Vender eta lankideek Simon Task² froga eraldatu baten bitartez 

gramatika artifizialaren ikaskuntza ebaluatzen zuen ikerketa bat eraman zuten aurrera. Bertan 

² Simon Task froga arreta eta funtzio exekutiboak ebaluatzeko erabili ohi da. Bertsio tradizionalean, subjektuei 

aurkezten zaizkien estimuluen arabera erantzun bat edo beste emateko eskatzen zaie. Estimuluak modu 

bateragarrian (estimulu-tekla alde berean) edo bateraezinean (aurkako aldeetan) aurkezten dira, azken hauetan 

erantzun-denbora luzeagoa izaten delarik (Vender et al., 2019). 

ikusi zen elebidun dislexiadun nahiz kontrolek, beti azkarrago erantzuten zietela estimuluei, 

elebakarrekin alderatuz. Emaitza hauen arabera, funtzio exekutiboen eta arreta kontrolatuaren 

alorretan elebitasunak eskaintzen dituen onura hauek dislexiadun haurretara ere orokortu 

daitezke (Vender et al., 2019). 

Kontzientzia fonologikoa 

Kontzientzia fonologikoaren alorrari dagokionez, elebitasunaren atalean aipatu bezala, ez 

dago argi hizkuntza bat baino gehiago menderatzea alor honetan mesedegarria ala kaltegarria 

ote den. Vender eta Mellonik aurrera eramandako ikerketa bateko emaitzek ez zuten azaleratu 

elebidun eta elebakar dislexiadunen arteko ezberdintasun esanguratsurik. Beraz, datu hauen 

arabera ezin esan genezake elebitasunak abantailarik suposatzen duenik kontzientzia 

fonologikoaren alorrean, irakurketarako ikaskuntza nahaste espezifiko bat presente dagoen 

kasuetan. Baina era berean, datu hauen irakurketa aurkako ikuspuntutik eginez gero, 

ondorioztatu daiteke elebidun izateak desabantailarik ez duela eragiten dislexiadun 

haurrengan, eta beraz, ez litzatekeela arrazoi garbirik egongo haur dislexiadunak hizkuntza 

bakarra ikastera bultzatzeko (Vender eta Melloni, 2021). 

Prozesamendu sublexikoa eta gaitasun metalinguistikoak 

Prozesamendu sublexikoa hitz ezezagunak edo pseudohitzak soinu bihurtzeaz, eta soinu 

hauen sekuentziak hitz bihurtzeaz arduratzen den mekanismoa da. Horretarako, mekanismo 

hau grafema-fonemen arteko elkarrekikotasun arauez baliatzen da, hau da, soinu bakoitza bere 

hizkiarekin asoziatzeko arauez.  

EAEko Basque Centre on Cognition, Brain and Language (BCBL)-n egindako ikerketa 

batean, elebakar ingeles eta elebidun ingeles-gales dislexiadun helduen arteko 

ezberdintasunak alderatzen dira. Emaitzetan ikusitakoaren arabera, elebakarrek gabezia 

handiagoak adierazten dituzte prozesamendu sublexikoan. Honek iradokiko luke haurtzaroan 

hizkuntza batean baino gehiagotan irakurtzen ikasteak epe luzeko eragin positiboa izan 

dezakeela helduaroko dislexiaren adierazpenean, pertsona hauek prozesamendu fonologikoan 

abantailak dituztelako (Lallier et al., 2018). Ikerketa honetan kontuan hartzen diren 

hizkuntzak ingelesa eta galesa diren arren (sakontasun ortografiko ezberdineko hizkuntzak), 

baliteke efektu berbera ematea edozein hizkuntza-bikotetan, hauen sakontasun ortografikoa 

edozein dela ere; izan ere, bi egitura linguistiko aldi berean ikasteak prozesamendu 

metalinguistikoko gaitasunak indartzen dituela ikusi izan da zenbat ikerketetan (Laurent eta 

Martinot, 2010). Aldiz, Riva eta lankideek aurrera eramandako ikerketa bateko emaitzen 

arabera, elebidun dislexiadunek gaitasun metalinguistikoetan zailtasunak izango lituzkete, 

gaitasun lexiko handiagoa eskatzen duten testuinguruetan; izan ere, ikerketa honetako 

emaitzek iradokitzen dute elebitasunak eragin negatiboa izan dezakeela hainbat abilezia 

lexikotan, eta honek esanahi inplizituen ulermena oztopatuko luke (Riva et al., 2021). 

 

6. Eztabaida 

Aurreko ataletan egindako berrikuspenaren bitartez jasotako informazioaz baliatuz, guzti 

honek dislexiadun haur elebidunen eskuhartze prozesuetan izan ditzakeen inplikazioak 

eztabaidatuko dira atal honetan. Azkenik, ondorio hauek EAE-ko testuinguru akademiko 

nahiz kulturalera nola orokortu eta egokitu daitezkeen ere eztabaidatuko da.  

Berrikusitako zenbait ikerketek elebitasuna irakurketa gaitasunaren oinarrian dauden hainbat 

prozesu kognitibotan mesedegarria suertatu daitekeela frogatzea lortu duten arren, beste 

batzuek ez dute eragin positibo honen ebidentziarik aurkitu, eta kasu batzuetan, baldintza 

honek dislexiadun haurrentzat oztopo bat suposatu dezakeela ikusi da, honen aldeko ikerketak 

urriagoak badira ere. Beraz, egindako berrikuspen honetan oinarrituz, ezingo genuke guztiz 

baieztatu elebitasunak abantaila edo desabantaila garbiak eskaintzen dizkienik dislexiadun 

haurrei. 

Ikaskuntza nahasteak dituzten haurrekin eskuhartzerako garaian, hauen ahaleginak hizkuntza 

bakarrean erdiratzeko joera orokor bat gailendu izan da urteetan zehar, elebitasunak haur 

hauen zailtasunak areagotzen dituenaren ideiak bultzatuta ziur aski (Vender et al., 2018). 

Aurreko ataletan jasotako informazioan oinarrituz, gaur egun eskuragarri dauden lan 

gehienetako aurkikuntzek ez lukete baieztapen honekin bat egingo, eta are gehiago, askok 

aurkakoa pentsatzeko ebidentziak eskainiko lituzkete, elebitasunak eragin positiboa izan 

dezakeela frogatuz.  

Dislexiadun haur elebidunei zuzendutako eskuhartze zehatzen inguruko bibliografia oso 

eskasa bada ere, lan honetan berrikusitako artikuluek bat egiten dute ideia honetan: elebidun 

dislexiadunek jasan ditzaketen zailtasunei erantzuna emateko eskuhartzeen helburua bi 

hizkuntzetan hobekuntzak eskuratzea izan beharko litzateke oro har. Izan ere, hainbat 

ikerketek lortu dute frogatzea pazientearentzat esanguratsuak diren hizkuntza guztietan 

eskuhartzeak tratamenduaren onurak areagotzeko ahalmena izango dezakeela, hizkuntzen 

arteko gaitasunen transferentziari esker (Cubilla-Bonnetier, 2020). 

Hala ere, honek ez du esan nahi dislexiaren diagnostikoa duten haur elebidun guztientzat 

egokiagoa izango denik laguntza bi hizkuntzetara bideratuta jasotzea. Lan honetan zehar 

behin baino gehiagotan azpimarratu den bezala, ezinbestekoa da garbi izatea elebitasuna ez 

dela modu berean ematen hizkuntza guztietan, eta hizkuntza bakoitzaren sakontasun mailak 

eragin handia duela honen garapenean. Gainera, haur elebidun bakoitzaren bizipen pertsonala 

beste guztiengandik apartekoa izan daiteke, familian, eskolan, lagunartean eta bizitzako 

gainerako testuinguruetan hizkuntza ezberdinei ematen zaien trataeraren arabera. Beraz, 

eskuhartzea zein hizkuntzetan egin balioesterakoan, ez da nahikoa honek maila kognitiboan 

izan ditzakeen eraginak soilik kontuan hartzea; erabaki honek maila akademikoan, familia 

mailan eta maila afektibo nahiz kulturaletan izan ditzakeen efektuetan ere pentsatzea 

funtsezkoa da, eta erabakia ez da profesionalaren esku soilik egongo, haurraren testuinguruan 

garrantzitsuak diren gainerako agenteekin eztabaidatu eta adostu beharko da (Cubilla 

Bonnetier, 2020). 

Euskal Autonomia Erkidegoan erdiratuz, lehen oztopoa ebaluazioan aurkituko genuke. Izan 

ere, irakurketa ebaluatzeko PROLEC tresna gaur egun euskaratuta eskuratu daitekeen arren, 

ez dago dislexiaren diagnostikorako ezinbestekoak diren beste hainbat froga euskaraz 

aplikatzeko aukerarik (WAIS-IV / WISC-V esaterako). Aipatu bezala, diagnostiko egoki eta 

osatu baterako aldagai garrantzitsua da ebaluazioa haurrarentzat esanguratsuak diren 

hizkuntzetan burutzea. Horrela, hizkuntza nagusitzat euskara duen haur baten adimena 

gazteleraz neurtzeak frogaren baliozkotasuna zalantzan jartzera eraman gaitzake, eta honek 

dislexiaren diagnostikorako ezinbestekoa den esklusiozko irizpidea kolokan jarri lezake. 

Bestalde, EAE-ko elebidun gehienen hizkuntzetako bat euskara izatea eskuhartzearen 

inguruko erabaki-hartzeetan kontuan hartu beharreko faktore gehigarri bat da. Euskara 

hizkuntza txikia edo minoritarioa dela kontuan hartuz, eskuhartzearen inguruan hartzen diren 

erabakiek maila kulturalean eta politikoan ere zeresana izango dutela ezin ahaztu genezake. 

Izan ere, haur baten egoera zehatza baloratu ondoren, berarentzat eskuhartze onuragarriena 

gaztelania soilik indartzea dela erabakiz gero, honen inplikazio kultural nahiz politikoak ezin 

dira alde batera utzi, eta hainbat testuingurutan ez litzateke begi onez ikusiko euskara ez 

sustatzea. Beraz, euskararen zaurgarritasun egoera ere kontuan hartu beharreko faktore bat da 

EAE-ko testuinguru zehatzean, eta ondorioz, abantaila kognitiboez gain balioetsi beharreko 

aldagaiek garrantzia berezia hartuko lukete testuinguru honetan. 

Aitzitik, lan honek hainbat muga ditu. Lehenik eta behin, elebitasunak dislexiadun haurrengan 

zer nolako eragina duen deskribatzen duten artikuluak bereziki urriak dira, eta beraz, honen 

inguruan ondorioak ateratzeko informazioa faltako litzateke. Bestalde, berrikusitako 

artikuluetan deskribatzen diren ikerketak hizkuntza ezberdinetan oinarritzen direnez, zaila da 

esatea ikerketa bakoitzak lortutako emaitzak gainerako hizkuntzetara orokortu ote daitezkeen. 

Arrazoi honengatik, EAE-ko testuingururako informazio honek dituen inplikazioen 

balioespena tentuz egin beharko litzateke. 

  

7. Ondorioak 

Jarraian, lan honen ondorio nagusiak zehazten dira: 

 Ebaluazio tresnak hizkuntza eta kultura ezberdinetara egokitzeko beharrak asebete 

gabe dirau oraindik, diagnostiko egokiak burutzeko oztopo bat izaten jarraitzen 

duelarik. 

 Gaur egun eskuragarri dagoen literatura zientifikoa ez da nahikoa elebidun izateak 

dislexiadun haurrei abantaila edo desabantailak eskaintzen dizkietela baieztatzeko. 

 Eskuhartzea nola bideratu erabakitzeko, elebitasunak eragin ditzakeen ezberdintasun 

kognitiboez gain, familia, eskola eta alderdi afektibo nahiz kulturalak ere kontuan 

hartu beharko dira.  

 EAE-n euskararen izaera minoritarioak dituen inplikazio kultural eta politikoak 

baloratu beharko dira eskuhartzeak nola bideratu erabakitzeko. 

9. Eranskinak 

 

9.1 CIE-11: Dislexiaren diagnostikorako irizpideak 

 

CIE-11: Dislexiaren diagnostikorako irizpideak 

1. Zailtasun esanguratsu eta iraunkorrak irakurketarekin lotutako gaitasun akademikoen 

ikaskuntzan: irakurketaren zehaztasuna, irakurketaren jarioa eta irakurketazko ulermena, 

esaterako. 

2. Banakoaren irakurketa errendimendua bere adin kronologikorako eta adimen mailarako 

espero dena baino baxuagoa da. 

3. Zailtasunek eragin esanguratsua dute banakoaren funtzionamendu akademikoan edo laneko 

funtzionamenduan. 

4. Gabeziak ez dira hobeto azaltzen adimen urritasuna, zentzumenekin lotutako arazoak 

(ikusmena eta entzumena), nahaste neurologikoak, hezkuntzarako aukera eza, hizkuntzaren 

ezagutza falta edo egoera psikosozial kaltegarriak bezalako arazoen bitartez. 

(World Health Organization, 2021) 

 

9.2 DSM-5: Dislexiaren diagnostikorako irizpideak 

 

DSM-5: Dislexiaren diagnostikorako irizpideak 

1. Ikaskuntzarako eta gaitasun akademikoen erabilerarako zailtasunak, gutxienez 6 

hilabetetako iraupena duten zailtasun hauetako batekin: hitzen irakurketan zehaztasuna, 

irakurketa-abiadura edo jarioa eta irakurketaren ulermena. 

2. Asaldatutako gaitasun akademikoak adin kronologikorako espero denaren azpitik daude, 

eta modu esanguratsuan eragiten dute errendimendu akademikoan, lanekoan eta eguneroko 

bizitzako jardueretan. Guzti hau froga estandarizatu eta ebaluazio klinikoen bitartez frogatu 

behar da. 

3. Irakurketaren ikaskuntzarako zailtasunak eskola-adinean hasi ohi dira, baina baliteke ez 

azaleratzea eskakizun kurrikularrek banakoaren gaitasunak gainditu arte (azterketa 

programatuak, zeregin akademiko astunak…). 

4. Ikaskuntzarako zailtasunak ezin dira hobe azaldu adimenaren nahaste, ikusmen edo 

entzumeneko nahaste, bestelako nahaste mental nahiz neurologiko, zailtasun psikosozial edo 

hezkuntza-jarraibide desegokien bitartez. 

(Asociación Americana de Psiquiatría, 2013) 

